
Parvatitapashcharyavarnanam

పార్వతీతపశ్చర్యావర్ణనమ్

(శివరహస్యాన్తర్గతే  ఈశాఖ్యే)
హిమవాన్ ఉవాచ ।
హితం వదామి తే పుత్రి శ్రుణు  మత్తస్తపః  స్థితా  ।
మమైవ  మౌలివివరే కేదారార్చనతత్పరా ॥ ౧౯॥
నానామునిజనాకీర్ణే నానాసిద్ధవిరాజితే  ।
నానాపక్షిరుతాపారమృగసఙ్ఘనిషేవితే  ॥౨౦॥
సరోవరైకబహులే  ప్రఫుల్లకమలోత్పలే   ।
అత్ర కేదారనాథస్య పూజనాన్ముక్తిభాఙ్నరః ॥౨౧॥
బహవోఽత్ర సమభ్యర్చ్య సురాశ్చ మునయః పురా ।
లేభిరే వాఞ్ఛితాన్ కామాన్ తపసా తోష్య శఙ్కరమ్ ॥౨౨॥
సుబ్రహ్మణ్య  ఉవాచ ।
ఇత్యుక్తాం తాం సమాలిఙ్గ్య  మేనయా హిమభూధరః ।
పార్వతీయైర్గణైర్యుక్తో    నానావర్ణైర్దురాసదైః    ॥౨౩॥
మేనయా చ సమైనాకో  గిరికన్యాయుతో యయౌ ।
నానాదున్దుభినిర్ఘోషైః    పటహానకగోముఖైః  ॥౨౪॥
పుష్పలాజోరువర్షేణ  హర్షేణ  మహతాయుతః ।
దేవ్యా విమానమారుహ్య పుష్పదామావలమ్బినా ॥౨౫॥
పతాకాచామర భ్రాజిదివ్యచ్ఛత్రేణ   భాస్వతా ।
నీరాజయన్తి తాం దేవీం గిరిసంస్థా వరాఙ్గనాః  ॥౨౬॥
తపస్యభిప్రయాతాం  తాం దేవా దేవీం దివి స్థితాః  ।
సుమైర్వవర్షుశ్చ   తదా గన్ధర్వాప్సరసో  జగుః ॥౨౭॥
ననృతుర్మునయస్తత్ర జేపుః శాన్తిం తదాఖిలాః ।

విమానాదవరుహ్యాశు కేదారశిఖరే స్వకే ॥౨౮॥
ఉత్ఫుల్లసహకారౌఘే  తమాలాలివిరాజితే ।
తాలసఙ్ఘర్షిమరుతా   రాజితే పానసైర్వనైః   ॥౨౯॥
ఫుల్లమన్దారవిపినే   కర్ణికారాలిశోభితే  ।
కదమ్బకేతకీగుచ్ఛసఞ్ఛన్నాలివిరాజితే ॥ ౩౦॥
దాడిమీనిబిడే వృక్షైః ఫలపుష్పావనామితైః  ।
చమ్పకోద్దామగన్ధాఢ్యే   కృతమాలవిరాజితే ॥ ౩౧॥
అశోకదేవదారూణాం తరుభిర్బిల్వసంయుతే ।
అశోకైః  శోకహారైశ్చ  మాతులుఙ్గైః  ఫలానతైః  ॥ ౩౨॥
కరజైః  కకుభైశ్చైవ   కపిత్థైర్బదరైర్యుతే   ।
నారఙ్గరఞ్జితే   తత్ర పక్షిసఙ్ఘవిరాజితే  ॥ ౩౩॥
నదన్నత్యూహకారణ్డచక్రవాకోపకూజితే   ।
భ్రమత్సారఙ్గమాతఙ్గపతఙ్గవ్రజషట్పదే      ॥ ౩౪॥
మునీనామాశ్రమయుతే  శ్రమహారిణి  వారిణి ।
ఉత్ఫుల్లకరవీరాలికదలీదలలోలితే  ॥ ౩౫॥
నారికేలద్రుమైశ్చైవ    నానాతరువిరాజితే ।
శిఖణ్డితాణ్డవకృతకేకాలాపవినాదితే   ॥ ౩౬॥
పుంస్కోకిలోరువిరుతే హంసక్రేఙ్కారఘోషితే  ।
సముత్ఫుల్లాబ్జినీం   గాహ్య పరిధాయ దుకూలకమ్ ॥ ౩౭॥
గిరిణా సమనుజ్ఞాతా  తపసే ధృతనిశ్చయా ।
ధృతత్రిపుణ్డ్రరుద్రాక్షా    కఙ్కణాఙ్గదవర్జితా   ॥ ౩౮॥
సూక్ష్మపర్ణైకవసనా  అపర్ణా తృణసంస్తరా ।
కృతధమ్మిల్లజటిలా  సఖీభిః సా మనోరమా ॥ ౩౯॥
విముక్తముక్తామాలా సాఽభూషయత్తత్తపోవనమ్  ।
స్వవక్త్రజాతసౌన్దర్యం   పద్మేషు నిదధే శివా ॥ ౪౦॥
స్వనేత్రనీలిమానం  సా దదౌ నీలోత్పలే శివా ।
స్వనాసాపుటసంశోభాం దదౌ చమ్పకకుడ్మలే ॥ ౪౧॥

స్వాధరస్య చ రాగం సా విద్రుమేషు  న్యధాత్తదా ।
రదనావలిసంశోభాం కున్దేషు  సమకల్పయత్ ॥ ౪౨॥
కపోలయోర్యత్సౌన్దర్యం  ఆదర్శేషు దదౌ తదా ।
కణ్ఠమణ్డలశోభాం   చ శఙ్ఖేషు  పరితన్వతీ ॥ ౪౩॥
మాతులుఙ్గేషు  కుచయోస్తుఙ్గశోభాం  న్యధాచ్చ సా ।
జఘనస్థలశోభాం  చ కుమ్భిమస్తే దదౌ శివా ॥ ౪౪॥
స్వోరుశోభాం చ రమ్భాయాం నిదధే హిమశైలజా  ।
ప్రపదస్య  చ సౌన్దర్యం  కమఠేషు దదౌ శివా ॥ ౪౫॥
కటిభాగస్థసౌన్దర్యం   సిహ్మేషు నిదధే తదా ।
నఖానాం చ రుచిం దేవీ సామిచన్ద్రే  దదౌ శివా ॥ ౪౬॥
భూశయ్యా సాఽభవద్బాలా వర్షం  పవనభోజనా ।
వర్షం  పర్ణఫలాహారా  నిరాహారా చ హాయనమ్ ॥ ౪౭॥
హేమన్తే జలమధ్యస్థా వసన్తే స్థణ్డిలేశయా   ।
గ్రీష్మే  పఞ్చాగ్నినిరతా వర్షాస్వభ్రావకాశగా   ॥ ౪౮॥
రుద్రమావర్తయన్తీ  సా పఞ్చాక్షరపరాయణా ।
తపస్యన్తీం తథా దేవీం ముదా తత్ర మహర్షయః  ॥ ౪౯॥
సమవేతాః సదారాస్తే విస్మయన్తశ్చ సంస్థితాః  ।
నిత్యం సైకతలిఙ్గే  సా పూజయామాస శఙ్కరమ్ ॥ ౫౦॥
తత్రత్యవృక్షాశ్చ  మృగాః పక్షిణో రక్షయన్తి తామ్ ।
కరిణః పుష్కరాసారైస్తస్యా   అఙ్గమశీతయన్  ॥ ౫౧॥
శిఖణ్డినః  స్వపిఞ్ఛాగ్రైర్గీష్మార్తాం   తామవీజయన్ ।
చమరాః పుచ్ఛగుచ్ఛైస్తాం  ధున్వన్తో దంశవారకాః ॥ ౫౨॥
కోకిలా రాగసల్లాసైస్స్తువన్త     ఇవ సంస్థితాః  ।
శాఖినః స్వస్వశాఖాభిః ఛాదయన్త్యాతపార్దితామ్  ॥ ౫౩॥
గిరిరాడపి తాం దేవీం విలోక్యాయాతియాతి చ ।
సఖ్యోఽభవన్ తదా తస్యా మునిపత్న్యః కుమారికాః ॥ ౫౪॥
సుపుష్పాపచయైస్తత్ర   కన్దమూలఫలాదిభిః  ।

శీతపానీయ దానేనాప్యసేవన్త మహేశ్వరీమ్ ॥ ౫౫॥
కేదారేశ్వరపూజాయాం నిరతా ద్వాదశాబ్దకమ్  ।
పఞ్చామృతాఽఽసేచనేన గన్ధపుష్పైర్మనోహరైః    ॥ ౫౬॥
ధూపర్దీపైశ్చ   నైవేద్యైః   ప్రణామప్రక్రమాదిభిః    ।
పూజయామాస సా దేవీ గిరిరాజసుమౌలిగా ॥ ౫౭॥
తేన సమ్ప్రేషితేనైవ  సమ్భారేణ వరా శివా ।
సమ్పూజయేత్స్తువన్త్యేవం   స్తోత్రేణ  పరమేశ్వరమ్ ॥ ౫౮॥
భాద్రశుక్ల  తృతీయాయాం సిక్తాయాం మహేశ్వరమ్ ।
సమర్చయన్తీ రాత్రౌ సా బిల్వపత్రైర్మహేశ్వరమ్  ॥ ౫౯॥
సాఽకరోజ్జాగరం  దేవీ కేదారేశస్తవే రతా ।
విరతా సర్వభోగేభ్యః శర్వవి(సం)న్యస్తమానసా ॥౬౦॥
॥ ఇతి శివరహస్యాన్తర్గతే  మహాదేవీతపశ్చర్యావర్ణనం  సమ్పూర్ణమ్  ॥
- ॥ శ్రీశివరహస్యమ్  । ఈశాఖ్యః ద్వాదశమాంశః । అధ్యాయః ౧౦ దేవీతపశ్చర్యా ।
౧౯-౬౦ ॥
- .. shrIshivarahasyam . IshAkhyaH dvAdashamAMshaH . adhyAyaH 10 devItapashcharyA

. 19-60 ..

Notes:

Pārvatī పార్వతీ; intending to marry to none other than Śiva శివ, moves to a suitable

place, as guided by Her Parents (Menā మేనా and Himavān హిమవాన్), for conducting
worship of Śiva శివ and the required tapas తపస్. She worshiped Śiva శివ variously as

Kedāreśvaraకేదారేశ్వర, via Saikataliṅgaసైకతలిఙ్గ  , during night of BhādrapadaŚuklaTṛtīyā
భాద్రపదశుక్లతృతీయా   with BilvaPatra బిల్వపత్ర , etc.

